    İnsan orqanizminin normal mikroflorasının obliqat və fakultativ nümayəndələri və onlar arasındakı münasibətlər
 İnsan orqanizminin müxtəlif nahiyələrində mikroorqanizmlərə rast gəlinir. Bunlar insan orqanizminin normal mikroflorasını təşkil edir. Normal mikroflora nümayəndələri arasında bakteriyalar üstünlük təşkil edir. Normal mikroflora nümayəndələri ilə insan orqanizmi arasında mürəkkəb qarşılıqlı münasibətlər mövcuddur. Mikrofloranın əksər nümayəndələri saprofit-kommensal mikroorqanizmlərdir, yəni onlar orqanizmə zərərli təsir göstərmir. Normal mikroflora orqanizmin ancaq xarici mühitlə təmasda olan hissələrində, orqan və toxumalarında aşkar edilir. Mikroflora dəri və selikli qişalarda- yuxarı tənəffüs yollarında, mədə-bağırsaq traktının, eləcə də sidik-cinsi yolların və s. selikli qişalarda məskunlaşmışdır. Selikli qişaların xarici mühitlə daha çox təmas edən distal hissələri mikroorqanizmlərlə zəngin olur. Sağlam insan orqanizminin xarici mühitlə birbaşa təması olmayan bir çox toxuma və orqanlarında isə mikroorqanizmlərə rast gəlinmir, bu nahiyələr sterildir. Bunlara qan, limfa, daxili orqanlar, beyin, onurğa beyni mayesi və s. aiddir. Dəridən və selikli qişalardan orqanizmin daxili mühitinə mikroorqanizmlərin invaziyası normal hallarda müşahidə edilmir. Buna səbəb göstərilən nahiyələrlə orqanizmin daxili mühiti arasında baryerlərin, ilk müdafiə səddinin- orqanizmin qeyri-spesifik müdafiə amillərinin olmasıdır.
Orqanizmin normal mikroflorasını iki qrupa-obliqat və fakultativ bölünür. Obliqat mikrofloranı bəzən daimi, rezidual, indigen və ya autoxton mikroflora adlandırırlar. Obliqat mikroflora orqanizmdə yaşamağa uyğunlaşmış və burada daimi olaraq rast gəlinir, saprofit və şərti-patogen orqanizmlərdən ibarət olur. Fakultativ, yaxud tranzitar, alloxton mikroflora isə orqanizmdə müəyyən müddət, müvəqqəti olaraq rast gəlinir, yəni onun mövcudluğu heç də mütləq deyil. Bu mikroorqanizmlər adətən ətraf mühitdən orqanizmə daxil olur və müəyyən müddətdən sonra onu tərk edir. Fakultativ mikrofloranın da tərkibinə həm saprofit, həm də şərti patogen, bəzən də patogen mikroorqanizmlər daxil olur. Belə hallarda patogen mikroorqanizmlərin orqanizmdə qalma müddəti onun müdafiə amillərinin vəziyyətindən asılı olur.
Normal  mikroflora, xüsusən obliqat floranın nümayəndələrinin əksəriyyəti patogen və şərti-patogen mikroorqanizmlərə qarşı anaqonistik xüsusiyyətlərə malikdir. Bu mikroorqanizmlər tərəfindən üzvi turşular, antibiotiklər, bakteriosinlər və s. ifraz edir. Beləliklə də, normal mikroflora selikli qişalarda patogen mikroorqanizmlərin məskunlaşmasının qarşısını alır. Normal mikroflora orqanizmin qeyri-spesifik rezistentlik amillərindəndir. Normal halda qan zərdabındakı anticisimlərin müəyyən qismi normal mikroflora ilə induksiya edilir. Bağırsaqların normal mikroflorası həzm prosesində, maddələr mübadiləsində, eləcə də vitaminlərin(K, B) sintezində iştirak edir. Bu mikrofloranın əhəmiyyəti mikrobsuz heyvanlar (qnotobiont heyvanlar) üzərində daha asanlıqla müşahidə edilir. Bu heyvanlarda limfoid toxuma zəif inkişaf etdiyindən onlar infeksiyaya qarşı davamsız olur. Obliqat və fakultativ mikroflora arasında daim tarazlıq mövcuddur. Bu tarazlığın pozulması disbakterioz və disbioz adlanan halların yaranmasına səbəb olur. Disbakterioz zamanı normal mikrofloranın bakteriyaların, disbioz zamanı isə digər mikroorqanizmlərin fəaliyyətinin dəyişkənlikləri baş verir. Bu hallara səbəb olan başlıca olaraq, antimikrob preparatların geniş və nəzarətsiz istifadəsidir.

